
   Çӳл тӳпере çĕн çăлтăрсем çутатăп —

Тата та çутă пултăр тĕнчере.

Çĕн юрă хыççăн юрă эп хыватăп,

Тата хаваслă пултăр чĕрере.



Анчах та темшĕн, темшĕн сӳнтереççĕ

Эп тупнă тӳпери çăлтăрсене:

«Илтмен, курман, пĕлмен ку юрра», — теççĕ

Çынсем эп юрлакан юрăсене.



Эп пурпĕрех çĕн çăлтăрсем çутатăп

Тӳпе илемленет, хитреленет.

Эп пурпĕрех çĕн юрăсем хыватăп,

Хаваслăх тĕнчене вĕсемпеле килет.

  